
ᓯᕗᓕᖅᑎᒧᑦ ᐅᓂᒃᑲᐅᓯᐅᔪᑦ ᑎᑎᕋᖅᑕᐅᒋᐊᙵᖅᑐᒧᑦ ᐅᓂᒃᑳᓕᐊᖑᔪᒧᑦ ᐃᓄᐃᑦ ᖃᐅᔨᒪᔭᖏᓐᓂᒃ ᐱᔾᔪᑎᖃᕐᓗᑎᒃ  
ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᕿᑭᖅᑖᓗᖕᒥᓪᓗ ᓇᓄᐃᑦ ᐅᓄᕐᓂᖏᓐᓂᒃ 

ᒫᑕ ᑑᔅᓕ 
 

ᐅᐱᕐᙶᖑᑎᓪᓗᒍ, 2005-ᒥ, ᐅᖃᓪᓚᖃᑎᖃᖅᑐᖃᓚᐅᖅᐳᖅ ᐃᓐᓇᕐᓂᒃ ᐊᖓᔪᒃᖠᐅᓂᖅᓴᓂᒡᓗ 
ᐊᖑᓇᓱᒃᑎᓂᒃ ᐱᖓᓱᓂᑦ ᓄᓇᕗᑦᒥ ᓄᓇᓕᖕᓂ ᓇᓐᓄᒐᓱᒃᐸᒃᑐᓂᒃ ᕿᑭᖅᑖᓗᖕᒥᐅᑦ ᓇᓄᖏᓐᓂᒃ (ᒥᑦᑎᒪᑕᓕᖕᒥ, 
ᑲᖏᖅᑐᒑᐱᖕᒥ ᕿᑭᖅᑕᕐᔪᐊᒥᓗ). 15 ᐊᒻᒪ 20 ᐊᑯᓐᓂᖓᓂ ᐅᖃᓪᓚᖃᑎᒋᔭᐅᔪᖃᓚᐅᖅᐳᖅ ᐊᑐᓂᑦ ᓄᓇᓕᖕᓂ 
ᑲᒪᒋᔭᖃᓪᓗᐊᑕᖅᖢᑎᒃ ᓇᐅᑦᑎᖅᓱᖅᑕᐅᓂᖏᓐᓄᑦ ᓇᓄᐃᑦ ᐅᓄᕐᓂᖏᑦ ᐊᓯᔾᔨᕐᓂᖏᓐᓄᑦ, ᓯᓚᐅᑉ 
ᓇᐅᑦᑎᖅᓱᖅᑕᐅᓂᖓᓂᒃ ᑖᒃᑯᓇᓂ ᐊᕐᕌᒍᓂ 15-ᒥᑦ 20-ᒧᑦ ᐃᓄᐃᓪᓗ’ ᐃᓱᒪᒋᔭᖏᓐᓂᒃ ᓇᓄᕐᓂᒃ 
ᐊᐅᓚᑦᑎᓂᕐᒥᒃ. ᖃᓄᐃᓕᖓᓂᖏᑦ ᓴᖅᑭᑕᐅᕗᑦ ᓄᓇᓕᖕᓂ, ᐃᓚᖃᖅᖢᑎᒃ ᐅᖃᐅᓯᐅᔪᕕᓂᕐᓂᒃ 
ᐃᓚᐅᖃᑕᐅᔪᓂᒃ ᐅᖃᐅᓯᖃᖅᑐᓂᒃ ᑭᐅᔾᔪᑎᒥᓂᒃ.  
 

ᖃᔅᓯᑲᓪᓚᖕᓂᒃ ᓇᓂᑐᐃᓐᓇᖅ ᐅᖃᐅᓯᐅᔪᖃᓚᐅᖅᐳᖅ ᑭᐅᔾᔪᑕᐅᔪᓄᑦ ᐱᔾᔪᑎᓕᖕᓂᒃ ᕿᑭᖅᑖᓗᖕᒥ 
ᓇᓄᐃᑦ ᐅᓄᕐᓂᖏᓐᓂᒃ. 83%-ᖏᑦ ᑭᐅᔪᑦ ᐅᖃᓚᐅᖅᐳᑦ ᐅᓄᖅᓯᒋᐊᕐᓂᖏᓐᓂᒃ. ᐱᔾᔪᑎᒋᔭᖓ ᑭᖑᓪᓕᖅᐹᒥ 
ᐅᓄᕐᓂᖅᓴᓂᒃ ᓇᓄᕐᓂᒃ ᑕᑯᔪᖃᓚᐅᕐᓂᖓᓂᒃ ᓄᓇᓖᑦ ᖃᓂᒋᔭᖏᓐᓂᒃ ᐃᒡᓗᑯᓗᒋᔭᐅᔪᓪᓗ ᖃᓂᒋᔭᖏᓐᓂᒃ 
ᑕᖕᒫᖅᓯᒪᕝᕕᐅᔪᓪᓗ, ᐊᖑᓇᓱᒃᑏᓪᓗ ᓇᓂᓯᖃᑦᑕᖅᓯᒪᓪᓗᑎᒃ ᓇᓄᖃᕐᕕᕕᓂᕐᓂᒃ ᓇᓄᖃᕐᕕᐅᕙᓚᐅᙱᑦᑐᓂᒃ. 
ᐃᓚᖏᑦ ᐃᓄᐃᑦ ᐅᖃᓚᐅᖅᑐᑦ ᑖᒃᑯᐊ ᓇᐅᑦᑎᖅᓱᕐᓂᕆᔭᐅᔪᑦ ᖃᐅᔨᒪᓕᕈᑕᐅᔪᓐᓇᖅᐳᑦ ᓇᓄᐃᑦ 
ᐃᓕᖅᑯᓯᕆᕙᒃᑕᖏᑦ ᐊᓯᔾᔨᕐᓂᖏᓐᓂᒃ ᐅᓄᖅᓯᒋᐊᙱᖔᖅᖢᑎᒃ. 62%-ᖏᑦ ᑭᐅᔪᑦ ᐅᖃᓚᐅᖅᐳᑦ ᓇᓄᐃᑦ 
ᑲᑉᐱᐊᓱᙱᓐᓂᖅᓴᐅᓕᕐᓂᖏᓐᓂᒃ ᐃᓄᖕᓂᒃ, 94%-ᒋᔭᖏᓪᓗ ᐅᖃᓚᐅᖅᖢᑎᒃ ᓇᓄᐃᑦ 
ᓱᕋᐃᓂᖅᓴᐅᓕᕐᓂᖏᓐᓂᒃ ᒫᓐᓇ ᑕᐃᑲᙵᓂᑦ 15 ᐊᕐᕌᒍᐃᑦ ᐊᓂᒍᖅᓯᒪᓕᖅᑐᓂᒃ. 57%-ᒋᔭᖏᑦ ᑭᐅᔪᑦ 
ᐅᖃᓚᐅᖅᑐᑦ ᓇᓄᐃᑦ ᓴᓪᓘᓂᖅᓴᐅᓕᕐᓂᖏᓐᓂᒃ ᒫᓐᓇ ᑕᓪᓕᒪᓪᓗ ᐃᓄᐃᑦ ᑲᖏᖅᑐᒑᐱᖕᒥ ᐅᖃᓚᐅᖅᖢᑎᒃ 
ᐅᓄᖅᓯᒋᐊᕐᓂᖏᓐᓂᒃ ᓇᓄᐃᑦ ᐹᖃᑎᒌᒃᐸᒃᑐᑦ. 
 

ᐅᖃᐅᓯᖃᖅᑎᓪᓗᒋᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᒃ ᓇᓗᓇᕈᓐᓃᓚᐅᖅᐳᖅ ᐊᕙᑎᕗᑦ 
ᐊᔾᔨᒋᙱᓐᓂᖃᓕᕐᓂᖓᓂᒃ. ᓇᓂᑐᐃᓐᓇᖅ ᐅᖃᐅᓯᐅᔪᖃᓚᐅᖅᐳᖅ ᓇᓗᓇᐃᖅᓯᔪᓂᒃ ᓯᓈᖓ 
ᖃᓂᓐᓂᖅᓴᐅᓕᕐᓂᖓᓂᒃ ᓯᒡᔭᖓᓄᑦ, ᓯᑯ ᓵᓐᓂᖅᓴᐅᓕᕐᓂᖓᓂᒃ, ᐱᖃᓗᔭᐃᑦ ᐅᓄᙱᓐᓂᖅᓴᐅᓕᕐᓂᖏᓐᓂᒃ 
ᓯᕐᒦᓪᓗ ᓄᖑᑉᐸᓪᓕᐊᓕᕐᓂᖏᓐᓂᒃ. ᐃᓄᐃᑦ ᖃᐅᔨᒪᑦᑎᐊᓚᐅᙱᑉᐳᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᓇᓄᐃᑦ 
ᐊᒃᑐᖅᑕᐅᖕᒪᖔᑕ ᑭᓱᓪᓗ ᐊᒃᑐᖅᓯᔾᔪᑕᐅᖕᒪᖔᑕ. 
 

ᑕᐃᒃᑯᐊ ᑭᐅᔪᑦ ᐊᐱᕆᔭᐅᓚᐅᖅᐳᑦ ᖃᔅᓯᑲᓪᓚᖕᓂᒃ ᐊᐱᖅᑯᑎᓂᒃ ᐱᔾᔪᑎᓕᖕᒥᒃ ᓇᓄᕐᓂᒃ 
ᐊᐅᓚᑦᑎᓂᕐᒥᒃ ᕿᑭᖅᑖᓗᖕᒥ. ᐃᓄᐃᑦ ᖃᐅᔨᒪᓗᐊᓚᐅᙱᒻᒪᑕ ᓇᓐᓄᒐᓱᒃᐸᖕᓂᖏᓐᓄᑦ ᑲᓛᖠᑦ ᓄᓇᓂ. 
ᐊᔾᔨᒌᙱᑦᑐᓂᒃ ᐃᓱᒪᒋᔭᐅᔪᓂᒃ ᑐᓴᖅᑎᑕᐅᓚᐅᕐᒥᔪᑦ ᑰᑕᓄᑦ ᐊᑐᖅᑕᐅᕙᒃᑐᑦ ᒥᒃᓵᓄᑦ ᐊᒻᒪᓗ 
ᐱᔾᔪᑎᒋᔭᐅᓚᐅᕐᒪᖔᑦ ᓇᓄᐃᑦ ᐅᓄᖅᓯᒋᐊᕐᓂᖏᓐᓄᑦ ᑕᐃᑲᙵᓂᑦ ᐊᕐᕌᒍᒥ 1960-ᖏᓐᓂᒃ. ᐊᐱᕆᔭᐅᖕᒥᖕᒪᑕ 
ᖃᓄᖅ ᐃᓱᒪᒋᔭᖃᕐᒪᖔᑕ ᐆᒪᔪᓕᕆᔩᑦ ᓇᓄᐃᑦ ᖃᐅᔨᓴᖅᑕᐅᓂᖏᓐᓄᑦ, ᐊᔾᔨᒌᙱᑦᑐᓂᒃ ᑭᐅᔪᑎᖃᓚᐅᕐᒥᔪᑦ, 
ᐃᓚᖏᑦ ᐃᓚᐅᖃᑕᐅᔪᑦ ᐃᓲᒫᓗᒋᔭᖃᖅᖢᑎᒃ ᐊᕗᖓᑲᓪᓚᒃ ᐊᒃᑐᖅᓯᓂᖏᓐᓄᑦ ᓇᓄᐃᑦ ᐆᒪᓂᖏᓐᓂᒃ 
ᓂᕿᖓᑕᓗ ᐱᐅᓂᖓᓂᒃ. ᐊᒥᓱᑦ ᑭᐅᔪᑦ ᑐᑭᓯᐅᒪᑦᑎᐊᓚᐅᙱᒻᒥᔪᑦ ᖃᓄᖅ ᒐᕙᒪᒃᑯᑦ ᐋᕿᒃᓯᒪᖕᒪᖔᑕ 
ᖃᓄᕐᓘᓐᓃᑦ ᐆᒪᔪᓕᕆᔨᓄᑦ ᖃᐅᔨᓴᖅᑕᐅᔪᑦ ᐱᓕᕆᐊᖑᓚᐅᕐᒪᖔᑕ, ᖃᐅᔨᑎᑦᑎᓚᐅᕆᕗᑦ ᑲᖑᓱᖕᓂᕐᒥᓂᒃ 
ᐊᐱᕆᔭᕆᐊᒃᓴᖅ ᑐᓴᒃᑲᓐᓂᕈᑎᒃᓴᓂᒃ ᐃᑲᔪᖅᑕᐅᔪᒪᓗᑎᓘᓐᓃᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ. 
 
ᑭᖑᓪᓕᖅᐹᒥ 

ᓴᖅᑭᑦᑐᑦ ᓇᓗᓇᐃᖅᓯᕗᑦ ᐊᓯᔾᔨᖅᑐᖃᕐᓂᖓᓂᒃ ᐅᓄᕐᓂᖅᓴᓂᒃ ᓇᓄᕐᓂᒃ ᑕᑯᔪᖃᖃᑦᑕᓕᖅᖢᓂ 
ᕿᑭᖅᑖᓘᑉ ᓄᓇᓕᖏᓐᓂᒃ, ᓇᓄᐃᑦ ᐃᓕᖅᑯᓯᕆᕙᒃᑕᖏᓪᓗ ᐊᓯᔾᔨᕐᓂᖏᓐᓂᒃ ᐆᒪᓂᖏᓐᓂᒡᓗ. ᐃᓄᐃᑦ 
ᐅᓄᕐᓂᖅᓴᓂᒃ ᓇᓄᕐᓂᒃ ᑕᑯᖃᑦᑕᓕᕐᓂᖏᓐᓄᑦ ᐅᓄᖅᑐᑦ ᐅᒃᐱᕈᓱᓕᖅᐳᑦ ᓇᓄᐃᑦ ᐅᓄᖅᓯᒋᐊᕐᓂᖏᓐᓂᒃ. 
ᐅᖃᐅᓯᐅᔪᖃᓚᐅᕆᕗᖅ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᓇᐅᑦᑎᖅᓱᖅᑕᐅᓂᖓᓄᑦ, ᑭᓯᐊᓂ ᐊᕐᕌᒍ ᐊᓯᔾᔨᕌᖓᑦ 
ᐊᔾᔨᒋᔪᓐᓃᖅᑕᕐᓂᖓᓂᒃ. ᑖᓐᓇ ᐱᓕᕆᐊᖑᔪᖅ ᖃᐅᔨᓴᖅᑕᐅᒃᑲᓐᓂᕆᐊᓕᒃ. ᑭᖑᓪᓕᖅᐹᒥ, ᑭᐅᔾᔪᑕᐅᔪᑦ 
ᓴᖅᑭᑎᑦᑎᕗᑦ ᐆᒪᔪᓕᕆᓂᕐᒧᑦ ᐊᐅᓚᑦᑎᔨᒋᔭᐅᔪᑦ ᐅᖃᓪᓚᒃᑲᓐᓂᕆᐊᖃᖅᐳᑦ ᓄᓇᓕᖕᓄᑦ ᓇᓄᐃᑦ 
ᐊᐅᓚᑕᐅᓂᖏᑕ ᒥᒃᓵᓄᑦ ᓇᓗᓇᐃᖅᓯᒪᑦᑎᐊᖅᑐᓂᒡᓗ ᐃᓱᒪᒋᔭᒃᓴᓂᒃ ᐱᔾᔪᑎᓕᖕᓂᒃ ᓴᓐᓂᕈᒻᒥ ᓇᓄᐃᑦ 
ᐅᓄᕐᓂᖏᓐᓂᒃ. 


